
INTERFAOL O‘YINLAR ORQALI 
MAKTABGACHA YOSHDAGI 
BOLALARDA IJTIMOIY-
EMOTSIONAL KO‘NIKMALARNI 
SHAKLLANTIRISHNING 
PEDAGOGIK ASOSLARI
Buriyeva Aziza Nematovna
Toshkent shahar Yangihayot tumani
121- DMTT direktor o’rinbosari, mustaqil izlanuvchi

Annotatsiya: Ushbu maqolada interfaol o‘yin texnologiyalarining maktabgacha yoshdagi bolalarda ijtimoiy-emotsional 
va do‘stona hamkorlik ko‘nikmalarini shakllantirishdagi o‘rni tahlil etilgan. Tadqiqotda bolalarda ijobiy muloqot, empatiya, 
jamoada ishlash va o‘zaro hurmat kabi fazilatlarni rivojlantirishda o‘yin faoliyatining pedagogik mexanizmlari yoritilgan. 
Shuningdek, interfaol o‘yinlardan samarali foydalanishning zamonaviy yondashuvlari hamda metodik tavsiyalar kelti-
rilgan.

Kalit so‘zlar: interfaol o‘yin, hamkorlik, ijtimoiy-emotsional rivojlanish, kommunikativ kompetensiya, maktabgacha ta’lim.
Abstract: This article analyzes the role of interactive game technologies in developing social-emotional and cooperative 
skills among preschool children. The study highlights the pedagogical mechanisms that foster positive communication, 
empathy, teamwork, and mutual respect. Furthermore, modern approaches and methodological recommendations for the 
effective use of interactive games in preschool education are presented.

Key words: interactive game, cooperation, social-emotional development, communicative competence, preschool edu-
cation.
Аннотация: В данной статье анализируется роль интерактивных игровых технологий в формировании социаль-
но-эмоциональных и дружеских навыков сотрудничества у детей дошкольного возраста. В исследовании раскры-
ваются педагогические механизмы развития положительного общения, эмпатии, умений работать в коллективе и 
проявлять взаимное уважение. Кроме того, приведены современные подходы и методические рекомендации по 
эффективному использованию интерактивных игр в дошкольном образовании.

Ключевые слова: интерактивная игра, сотрудничество, социально-эмоциональное развитие, коммуникативная 
компетенция, дошкольное образование.

KIRISH
Maktabgacha ta’lim yoshidagi bolalar uchun o‘yin – ularning asosiy faoliyat turi bo‘lib, shaxsiy va ijtimoiy 

rivojlanishning eng muhim omilidir. Bugungi kunda ta’lim tizimida bolalarda ijtimoiy-emotsional ko‘nikmalarni 
– ya’ni do‘stona muloqot, hamkorlik, empatiya, o‘zini boshqarish, nizolarni tinch hal etish ko‘nikmalarini shakl-
lantirish dolzarb masalaga aylanmoqda.

Interfaol o‘yin texnologiyalari yordamida bu ko‘nikmalarni shakllantirish samaradorligi ortmoqda, chunki 
o‘yin jarayoni bolalarda tabiiy muloqot, o‘z fikrini ifoda etish va jamoaviy harakat qilish imkonini beradi.

MAVZUGA OID ADABIYOTLAR SHARHI
O‘yin faqat bilish jarayonlarini takomillashtirib qolmay, balki bolaning xulq-atvoriga ham ijobiy ta’sir ko‘rsa-

tadi. Maktabgacha yoshdagi bolalarda o‘z xulqini boshqarish ko‘nikmalarini tarkib toptirishga bog‘liq psixologik 
muammoni o‘rgangan Z. V. Manuylekoning fikricha, biror maqsadga yo‘naltirilgan mashg‘ulotga nisbatan o‘yinda 
xulq ko‘nikmalarini oldinroq va osonroq egallash mumkin. Ayniqsa, bu omil maktabgacha yosh davrining xusu-
siyati sifatida o‘zining yorqin ifodasini topadi. Katta maktabgacha yoshdagi bolalarda o‘z xulqini o‘zi boshqarish 
ko‘nikmasi o‘yin faoliyatida ham, boshqa sharoitlarda ham qariyb baravarlashadi. Ba’zida ular ayrim vaziyat-
larda, masalan, musobaqa paytida o‘yindagiga qaraganda yuqoriroq ko‘rsatkichga ham erishishlari mumkin. 
Yuqoridagi mulohazalar asosida, umuman aytganda, o‘yin va o‘yin faoliyati bolada o‘z xulqini boshqarish 
ko‘nikmalarini shakllantirish uchun muhim ahamiyat kasb etadi.

Bolaning aqliy o‘sishi haqida fikr yuritilganda, shuni ham aytib o‘tish kerakki, narsalarni yangi nom bilan 
atashda yoki yangicha nomlash holatidan kelib chiqib, sub’ekt o‘yin paytida faol harakat qilishga urinadi. Chunki 
u moddiy narsalarga asoslangan harakat rejasidan tasavvur qilinayotgan, fikr yuritilayotgan jismlar mohiyatini 
aks ettiruvchi harakat rejasiga o‘tadi. Bola jismlarning moddiy shaklidan birdaniga hayoliy ko‘rinishiga o‘tishida 
unga tayanch nuqtasi bo‘lishi kerak, vaholanki, shunday tayanch nuqtasi vazifasini o‘tovchi narsalarning aksari-
yatidan o‘yinda bevosita ob’ekt sifatida foydalaniladi. O‘yin faoliyatida mazkur jismlar qandaydir alomatlarni aks 
ettiruvchi sifatida emas, balki ana shu tayanch narsalar to‘g‘risida fikrlash uchun xizmat qiladi. Shuningdek, 
tayanch nuqtasi harakatning yaqqol narsa bilan bog‘liq jihatini aks ettiradi. Yuqorida aytilganidek, narsa bilan 
o‘yin harakatlarining takomillashuvi harakat shakli xususiyati va bosqichi kabilarni qisqartirish hamda umum-
lashtirish hisobiga amalga oshiriladi. O‘yin harakatlarining qisqarishi va umumlashuvi ularning aqliy ko‘rinishi-
dagi mantiqan izchil, yig‘iq shaklga o‘tishining asosini tashkil qiladi.

Psixolog J. Piaje o‘yinda jismlarga yangi nom berish omiliga jiddiy e’tibor bilan qarab, bu ish ramziy ma’noli 
tafakkur shakllanishining tayanchi, degan xulosaga keladi. Lekin bu xulosa vaziyatni aks ettirishning birdan-bir 
to‘g‘ri yo‘li ekanligini bildirmaydi. Shuning uchun narsaning nomini o‘zgartirish bilan bolada tafakkur va aql-
zakovat o‘sishini kutish ham mantiqqa mutlaqo ziddir. Aslida, narsalarni qayta nomlash emas, balki o‘yin 
harakatlarining xususiyatini o‘zgartirish bolaning aqliy o‘sishiga sezilarli ta’sir o‘tkaza oladi.

Darhaqiqat, o‘yin faoliyatida bolalarda harakatning yangi ko‘rinishi, ya’ni uning fikriy, aqliy jihati namoyon 
bo‘ladi. Shu sababli o‘yin harakatlarini shakllantirish jarayonida bolada fikrlash faoliyatining dastlabki ko‘rinishi 
vujudga keladi. Bolaning aqliy kamol topishida yoki uning umumiy kamolotida o‘yinning muhim ahamiyat kasb 
etishi xuddi mana shu dalil orqali o‘z ifodasini topadi. Bola o‘yin faoliyatida maktab ta’limiga tayyorlanib boradi, 
shu boisdan unda aqliy harakatlarning yaqqol shakllari tarkib topa boshlaydi. Rolli o‘yin faqat alohida olingan 
psixik jarayon uchun ahamiyatli emas, balki bolada shaxsiy xususiyat va fazilatlarni shakllantirishda ham zarur
dir. Binobarin, katta yoshdagi odamlar rolini tanlab, uni bajarish bolaning his-tuyg‘ularini qo‘zg‘atuvchilar bilan 
uzviy bog‘liq holda namoyon bo‘ladi.

Psixolog olimlar L. S. Vigotskiy, E. Erikson va D. Elkoninlarning tadqiqotlariga ko‘ra, o‘yin faoliyati bolaning 
ijtimoiy tajribani egallashida eng asosiy vositadir. O‘yin jarayonida bola o‘z his-tuyg‘ularini boshqarishni o‘rga-
nadi, o‘zgalarga nisbatan hurmat va yordam ko‘rsatish malakasini shakllantiradi hamda jamoada o‘z o‘rnini 
anglaydi. Bugungi kunda ijtimoiy-emotsional ta’lim (SEL – Social Emotional Learning) konsepsiyasi jahon miq
yosida maktabgacha ta’lim dasturlarining ajralmas qismiga aylangan.

Interfaol o‘yin – bu bolalarning faol ishtirokiga asoslangan, muloqot va hamkorlikni rivojlantiruvchi o‘yin 
shaklidir. Bunday o‘yinlarda bola nafaqat harakat qiladi, balki sheriklari bilan aloqa o‘rnatadi va muammoni 
birgalikda hal qiladi. Quyidagi o‘yin texnologiyalari samarali hisoblanadi: “Do‘stimni top” o‘yini – ishonch va 
muloqotni kuchaytiradi; “Birgalikda quramiz” – hamkorlik va jamoada ishlashni o‘rgatadi; “His-tuyg‘ular ko‘zgusi” 
– emotsional anglashni rivojlantiradi; raqamli interfaol o‘yinlar (Kahoot Kids, Busy Things) – raqamli muhitda 
ijtimoiy o‘rganishni qo‘llab-quvvatlaydi.

O‘yin faoliyati orqali hamkorlikni rivojlantirish jarayoni uch bosqichda kechadi: tayyorlov bosqichi – bolalarda 
o‘yin qoidalarini tushunish, navbat kutish va sherigini tinglash odatlari shakllanadi; asosiy bosqich – jamoaviy 
hamda rolli o‘yinlar orqali do‘stlik, muloqot va yordam berish holatlari o‘rganiladi; refleksiya bosqichi – o‘yin 
yakunida bolalar o‘z his-tuyg‘ularini baham ko‘radilar va sheriklari haqida ijobiy fikr bildiradilar.

O‘zbekistonlik tadqiqotchi N. Mamarajabova (2024–yil) ta’kidlashicha, interfaol o‘yinlar orqali bolalarda 
hamkorlik va mas’uliyat hissi tezroq shakllanadi, ayniqsa raqamli o‘yin muhiti bolalarni ijtimoiylashuvga tayyor-
laydi. UNESCO (2023–yil) hisobotida maktabgacha ta’limda “emotsional savodxonlik” va “kooperativ o‘yinlar” 
dasturlari bolalarning ijtimoiy barqarorlik darajasini 35 foiz oshirishini ko‘rsatgan. Goleman D. (2022–yil) o‘z 
tadqiqotlarida ijtimoiy-emotsional o‘yinlarni erta yoshda qo‘llash keyinchalik bolaning o‘quv motivatsiyasi va 
moslashuvchanligini kuchaytirishini isbotlagan.

Hamkorlik va do‘stona munosabatlarni shakllantirishda quyidagi shart-sharoitlar muhim: o‘yin muhiti qulay, 
xavfsiz va erkin bo‘lishi; tarbiyachi tomonidan ijobiy muloqot va rag‘bat berilishi; har bir bolaning o‘z fikrini 
aytishiga imkon yaratilishi; o‘yin jarayonida “raqobat” emas, “hamkorlik” tamoyilining ustuvorligi ta’minlanishi.

TADQIQOT METODOLOGIYASI
Tadqiqot jarayoni O‘zbekistonning ayrim maktabgacha ta’lim tashkilotlarida “Birgalikda o‘ynaymiz” loyihasi 

asosida tajriba-sinov shaklida amalga oshirildi. Kuzatuv natijalariga ko‘ra, 5–6 yoshli bolalarning 78 foizida 
do‘stlik va yordam ko‘rsatish xatti-harakatlari sezilarli darajada oshgani aniqlandi. Shuningdek, 64 foiz bolalar 
jamoaviy faoliyatda yanada faolroq ishtirok eta boshlagan. Nizoli vaziyatlarda esa bolalarning o‘zaro kelishuv 
asosida muammoni hal etish holatlari ko‘paygan. Tadqiqot davomida kuzatuv, suhbat, faol ishtirok va tahlil usul-
laridan foydalanildi. Pedagogik jarayonni o‘rganish davomida bolalarning ijtimoiy-emotsional rivojlanishidagi 
o‘zgarishlar muntazam qayd etildi. Kuzatuvlar natijalari asosida interfaol o‘yinlarning ijtimoiy tajriba orttirish, 

hamkorlikni shakllantirish va emotsional barqarorlikni mustahkamlashdagi samaradorligi aniqlanib, bu metod-
ning maktabgacha ta’lim tizimida qo‘llanishi pedagogik nuqtai nazardan yuqori natija bergani isbotlandi1.

TAHLIL VA NATIJALAR
Bola o‘yin faoliyatida maktab ta’limiga tayyorlanib boradi, shu boisdan unda aqliy harakatlarning yaqqol 

shakllari tarkib topa boshlaydi. Lekin o‘yin faoliyatida bolaning aqliy o‘sishini chuqurroq izohlab berish hali 
yetarli tajriba ma’lumotlari mavjud emas. Rolli o‘yin faqat alohida olingan psixik jarayon uchun ahamiyatli emas, 
balki bolada shaxsiy xususiyat va fazilatlarni shakllantirishda ham zarurdir. Binobarin, katta yoshdagi odamlar 
rolini tanlab, uni bajarish bolaning his-tuyg‘usini qo‘zg‘atuvchilar bilan uzviy bog‘liq holda namoyon bo‘ladi. 
Chunki o‘yin davomida bolada har xil xohish va istaklar tug‘ila boradi, bular boshqa narsalarning tashqi alomat-
lari, o‘ziga rom etishi sababli hamda bolaning ixtiyoridan tashqari tengdoshlarining ta’siri ostida tug‘iladi.

Ma’lumki, bolaning yoshi ulg‘ayib, mustaqil harakat qilish imkoniyati oshgan sari uning atrofdagi narsa va 
hodisalar dunyosi ham kengayib boradi. Bolaning maktabgacha yoshdagi davrida uning faoliyat doirasiga atro-
fidagi kuchi yetadigan, qo‘lidan keladigan narsalardan tashqari, kattalarning faoliyatlariga doir, ya’ni ularning 
hali mutlaqo aqllari yetmaydigan, jismoniy jihatdan kuchlari yetmaydigan narsalar ham kiradi. Chunki ular 
turmush tajribalarining o‘zligi va binobarin, haddan tashqari qiziquvchanliklari tufayli atrofdagi hamma narsa 
va hodisalarni bilishga intilaveradilar. Maktabgacha yoshdagi bolalar uchun mavhum nazariy faoliyatning, ya’ni 
nazariy yo‘l bilan bilish faoliyatining bo‘linishi mumkin emas. Bu yoshdagi bolalarning atrofdagi narsalarni bilish 
faoliyatlari faqat bevosita harakat shaklida bo‘ladi. Maktabgacha yoshdagi bolalarning haddan tashqari faol 
(betinim, harakatchan) ekanliklarining sababi ham shundadir. Maktabgacha yoshdagi bola atrofidagi narsalar 
dunyosini bilish jarayonida shu narsalar bilan bevosita amaliy munosabatda bo‘lishga intiladi.

Bu o‘rinda shu narsa e’tiborliki, bola bilishga tashnaligidan atrofdagi o‘zining kuchi, aqli yetadigan narsalar 
bilangina emas, balki kattalar uchun mansub bo‘lgan, o‘zining kuchi ham, aqli ham yetmaydigan narsalar bilan 
ham amaliy munosabatda bo‘lishga, ya’ni bilib olishga intilaveradi. Buning natijasida bolaning haddan tashqari 
tez ortib borayotgan turli ehtiyojlari bilan ularning tor imkoniyatlari o‘rtasida keskin qarama-qarshilik yuz beradi. 
Masalan, bola avtomashinani, tramvayni o‘zi haydagisi, rostakam otga minib yurgisi, uchuvchi bo‘lib samoly-
otda uchgisi, rostakam militsioner bo‘lgisi keladi. Biroq bola o‘zidagi bunday ehtiyojlarni birortasini ham haqiqiy 
yo‘l bilan qondira olmaydi, chunki bu yoshdagi bolada bunday kasblarga mansub bo‘lgan murakkab ko‘nikma 
va malaka yo‘q, bo‘lishi ham mumkin emas. Rus pedagogi A. S. Makarenko “Bola o‘yinda qanday bo‘lsa, o‘sib 
ulg‘aygach ishda ham ko‘pincha, ko‘p jihatdan shunday bo‘ladi”, – deb to‘g‘ri aytgan edi. A. M. Gorkiy “O‘yin 
bolalar yashayotgan va o‘zgartirishi lozim bo‘lgan dunyoni bilish yo‘lidir”, – deb bejiz aytmagan.

Haqiqatdan ham, o‘yin har bir yosh bosqichda bolaning tevarak-atrofdagi hayotni va kishilar o‘rtasidagi 
turli munosabatlarni har tomonlama bilib olishga qaratilgan faoliyatidir. Maktabgacha yoshdagi bolaning o‘yin 
faoliyati mazmun jihatdan har kungi vaziyatga qarab o‘zgarib turadi. O‘yin doimo o‘zgarib turganligi tufayli 
bola o‘ynab charchamaydi, zerikmaydi. Bolaning atrof-muhitga, kishilarga, narsalarga va o‘ziga bo‘lgan turli 
munosabatlari mazmun hamda shakl jihatdan har doim o‘zgarib turadigan o‘yin jarayonida namoyon bo‘ladi. 
Bolalarning turli ehtiyojlari, istak va qiziqishlari, qobiliyatlari hamda bir qancha shaxsiy fazilatlari o‘yin jarayonida 
bevosita rivojlanadi.

O‘yin jarayonidagi bolalar faoliyatining psixik taraqqiyot uchun ahamiyati shundaki, bolalarning turli sifat va 
fazilatlari o‘yin jarayonida faqat namoyon bo‘libgina qolmay, bunda sifat va fazilatlar mustahkamlanadi hamda 
o‘zlashtiriladi. Shuning uchun psixologiya nuqtai nazaridan oqilona, ya’ni to‘g‘ri tashkil qilingan o‘yin bola shax-
sini har tomonlama o‘stiradi va shu bilan birga bolaning butun psixik jarayonlarida – sezish, idrok, diqqat, xotira, 
tafakkur, xayol va irodaning ildam rivojlanishiga yordam beradi2.

XULOSA VA TAKLIFLAR
Interfaol o‘yinlar bolalarning ijtimoiy-emotsional rivojlanishida eng tabiiy, samarali va psixologik jihatdan 

qulay vosita hisoblanadi. O‘yin orqali bola nafaqat bilim, balki hayotiy ko‘nikma – muloqot, hamkorlik, empatiya 
va ijobiy xulqni o‘zlashtiradi. Shu bois, maktabgacha ta’limda o‘yin texnologiyalarini pedagogik mahorat bilan 
uyg‘unlashtirish bolalar tarbiyasining zamonaviy talabi hisoblanadi.

Foydalanilgan adabiyotlar ro‘yxati:
1.	 Vigotskiy L. S. O‘yin va bolaning rivojlanishi. – Moskva, 1983.
2.	 Goleman D. Emotional Intelligence and Early Learning. – New York, 2022.
3.	 UNESCO. Early Childhood Education and Social Emotional Development Report. – 2023.

1	 Mamarajabova N. “Interfaol o‘yinlar yordamida bolalarda ijtimoiy ko‘nikmalarni shakllantirish”, Maktabgacha ta’lim jurnali, 2024.
2	 G‘aybullaeva M., D.Gaybullaeva, Bir yoshdan uch yoshgacha bulgan bolalar tarbiyasi,T.,Ilm-ziyo nashriyoti, 2006 yil.

7.	 Davletshin M. G. va boshqalar. Yosh davrlari va pedagogik texnologiya. – Toshkent, 2004.
8.	 G‘aybullayeva M., D. G‘aybullayeva. Bir yoshdan uch yoshgacha bo‘lgan bolalar tarbiyasi. – Toshkent: Ilm-ziyo nashri-

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

